29 Julie 2007

Agste Sondag in Koninkrykstyd

liturgiese voorstel
Fokusteks:


Hosea 1:2-10
Ander tekste:


Psalm  85; Genesis 18:20-32; Psalm 138;  Kolossense 2:6-15 (16-19); Lukas 11:1-13
Inleiding

Ons aanbid die een, ewige, troue Verbondsgod wat met elke gelowige ‘n verbond van genade het. Hierdie verbond plaas op elke gelowige die verantwoordelikheid om God getrou te dien en te eer. Daarom is die lewe wat ons leef van kardinale belang, is elke daad van ongehoorsaamheid vir God ‘n dolksteek in die hart. Hosea se huwelik moet vir die volk wys hoe erg God hulle ontrou ervaar en dat daar sekerlik straf vir sonde is. Maar hierdie harde woorde bly steeds ‘n oproep tot bekering en vergifnis van sonde vir dié wat hulle verantwoordelikheid teenoor God besef.


Diensorde

GOD VERSAMEL ONS VOOR HOM

Aanvangswoord

Geliefdes, in die gemeente van . . . (naam van gemeente), die Here, ons troue God beloof, wanneer ons Hom gehoorsaam en sy gebooie en voorskrifte nakom wat Hy ons gegee het, en wanneer ons met hart en siel terugkom na die Here ons God, Hy Hom weer oor ons sal verbly soos Hy Hom oor ons voorvaders verbly het en sal dit met ons goed gaan.

Kom ons rig ons op God

Litanie

Voorganger:
Die gebod wat ek jou vandag beveel, is nie te moeilik vir jou nie. 

Gemeente:
Maak ons u wil bekend, Here, leer ons u paaie.

Voorganger:
Dit is nie buite julle bereik nie.

Gemeente:
Here laat u waarheid ons lei en onderrig ons daarin, 


want U is God, ons redder. 

Voorganger
In U stel ons elke dag ons verwagting. 


Dink aan die liefde en trou, Here, wat U van altyd af betoon het.

Gemeente:
Moet tog nie dink aan ons sondes en oortredinge nie.

Voorganger:
Dink aan ons in u trou, Here, omdat U goed is.

Seëngroet

Geliefdes, ek groet julle in die naam van die God wat sê: “Ek bring 'n verbond tot stand tussen My en jou en jou nageslag en al hulle geslagte. Dit is 'n blywende verbond: Ek sal jou God wees en ook die God van jou nageslag.”

Skuldbelydenis en gebed om genade


Geliefdes, ons moet erken dat ons nie baie goeie verbondsgenote is nie. Ons kan maar net saam met die digter van Psalm 85 ons behoefte aan vergifnis voor God erken.  

Lees Psalm  85:5-9.

Sang

Lied 25:1, 2 “In U stel ek my vertroue”; NSG 309 “Al ken ek nie die pad nie”

Toewyding

Geliefdes, ons kan die Here net eer as ons in die nouste verbondenheid met Jesus Christus leef. Kolossense 2:6-19 verduidelik hierdie verbondenheid mooi. Luister daarna. 

Lees Kolossense 2:6-19.

Wydingsliedere

Lied 209 “Heer met my hele hart”; NSG 249 “O, laat die Heer nie van jou gaan”

Lied 271 Heilige Jesus”; 
NSG 274 “Heilige Jesus”

Lied 504 “Kom laat ons saam tot Jesus nader”; NSG 149 “Kom laat ons saam tot Jesus nader”

DIENS VAN DIE WOORD

Gebed by die opening van die Woord 

Lees Lukas 11:1-13.
Verduidelik aan die kinders dat God die beste Vader is en dat Hy net dit vir ons gee wat vir ons goed is. Ons weet egter nie altyd wat vir ons goed is nie. Daarom dink ons ons vra ‘n vis, maar eintlik vra ons ‘n slang. Soms dink ons ons vra ‘n eier, maar eintlik vra ons ‘n skerpioen. God sal egter gee wat vir ons goed is.

Antwoord

Lied 189; 218 “Halleluja”; NSG 16

Skriflesing

Hosea 1:2-10

Die Here se Woord vir vandag (prediking)

Antwoord

Lied 250 “Gods wet vra al ons liefde”; NSG 272 “Gods wet vra enkel liefde”

DIENS VAN DIE TAFEL

Indien u weekliks die nagmaal vier, gebruik die “saam aan tafel”-formulier van verlede week ter wille van kontinuïteit.

Anders kan u na die nagmaaltafel gaan en die gemeente daaraan herinner dat die tekens van brood en wyn ons verseker dat God ons om Jesus ontwil heilig verklaar sodat ons as sy mense kan gaan leef ondanks ons verlede.

Lied 274 “Leer my soos Henog”; NSG 254 “Gaan my nie verby, o Here”

UITSENDING

Dankoffer

Aankondigings

Voorbidding vir week se program en siekes

Lied 480 “My volk, ek self jou verwek”; NSG 252 “My volk, Ek self het jou verwek”

Seën

Die Here sal julle seën en julle oppas; die Here sal met deernis na julle kyk en baie goed vir julle wees; die Here sal julle gebede beantwoord en vir julle vrede gee.

Antwoord

Gemeente sing “Amen” (Lied 312-315; NSG 355/356).

PREEKSTUDIE – HOSEA 1:2-10

Teks

Met die uitsondering van Job lewer geen ander boek in die Ou Testament soveel tekstuele probleme op as Hosea nie. ‘n Mens kan maar net hieroor bespiegel, maar die noordelike oorsprong van die boek dra waarskynlik hiertoe by. Soos in die geval van Job, sommige Psalms, sommige gedigte in die Pentateug en profete wat vroeër geleef het, reflekteer Hosea die Israelitiese dialek eerder as die Judese dialek.

Die boek Hosea is die enigste bron van inligting oor die lewe en werk van die profeet. Die naam Hosea, wat ook in die Bybel in ander vorme voorkom en wel as Josua en Jesus, beteken verlossing. Hosea was `n tydgenoot van die profete Jesaja en Miga. Die bediening van Jesaja en Miga was op die suidelike deel van Juda gerig, terwyl Hosea sy bediening hoofsaaklik op die noordelike koninkryk van Israel gerig het.    

In Hosea 1:2 sê God vir Hosea om met `n prostituut te gaan trou wat buite-egtelike kinders het. Hosea het die profesie wat hy ontvang het, uitgeleef as deel van sy lewensverhaal. Hosea se lewe en boodskap is dus onlosmaaklik aan mekaar verbind. Dit is onmiddellik vanuit die teks duidelik dat die oorheersende metafoor van die perikoop “prostitusie” is. Daar moet egter gewaak word om die perikoop as `n saak van morele of seksuele etiek te beskou. Dit is glad nie waaroor die perikoop handel nie. Die metafoor van “prostitusie”, wat teen die agtergrond van ‘n huweliksverhouding verstaan word, word gekonseptualiseer met ‘n verbondsverhouding waarin beide partye sekere verpligtinge teenoor mekaar het. Die perikoop word waarskynlik die beste verklaar deur dit te klassifiseer as profeties-simboliese handeling. Profete moes dikwels aspekte van die alledaagse lewe gebruik om ‘n bepaalde boodskap te kommunikeer (bv Jesaja wat die name van drie kinders gebruik het om `n boodskap oor te dra – Jes 7-8).

Die persoonlike lewe van geen ander profeet word meer volledig aangebied as dié van Hosea nie, want juis daarin het God se boodskap aan die volk tot sy reg gekom. Beide Hosea se vrou en sy kinders was tekens en profesieë aan Israel. Die eerste kind uit hierdie huwelik tussen Hosea en Gomer was `n seun. God het beveel dat sy naam Jisreël moes wees omdat Hy die koningshuis van Jehu sou laat boet vir die bloedbad in die stad Jisreël. Wat presies het God bedoel met die naam? Die lang, hartseer verhaal van Jisreël het in die dae van Agab en sy bose vrou Isebel begin (1 Kon 21). Nabot van Jisreël het `n wingerd naby die paleis van Agab besit. Nabot is vermoor nadat die berugte Isebel bose planne teen hom gesmee het in `n poging om die wingerd af te vat. Vir hierdie gruweldaad het God `n oordeel oor Agab, Isebel en hul nageslag uitgespreek.   

Die tweede kind van Hosea en Gomer is “Sonder ontferming” (Lo-ruhamah) genoem. In die oorspronklike konteks hou die betekenis van die woorde verband met liefde en versorging. Die uur van rekenskap het egter vir die Noordryk aangebreek. Na Lo-ruhamah het Gomer weer die lewe geskenk aan `n seun met die naam Lo-ammi, of “Nie-meer-my-volk-nie”. God het deur die geboorte van hierdie seun vir Israel gesê dat hulle nie meer sy volk is nie en dat Hy nie meer hulle God is nie. Die name van die kinders is `n belangrike fokus van Hosea 1:2-9. Dit is simbolies betekenisvol vir die boodskap wat Hosea wil oordra. Die dade wat Hosea moes uitvoer (om te trou en om kinders te hê), vorm die basis van die boodskap wat daarna geopenbaar is.    

Die ware impak van die kinders se name, asook Hosea se prediking in hoofstuk 4-10, hou verband met die verantwoordelikheid wat deel vorm van die verbondsverhouding. Die verhouding vra `n sekere optrede (bv As iemand waarlik lief is vir sy/haar eggenoot/te, staan hy/sy nie in die oggend op en kla oor die feit dat hy/sy al weer vir `n volle dag lank nie ontrou mag wees nie! `n Huweliksverhouding veronderstel dat sulke moontlikhede reeds uitgesluit is. Dit is nie `n geval van `n wet wat onderhou moet word nie. Dit moet eerder verstaan word as ‘n verhouding, soos ons verhouding met God, wat verantwoordelikheid vra.)   

Een van die eerste vrae wat met die lees van die teks opduik, hou verband met die etiek van die opdrag aan Hosea (v 2). Uitleggers probeer die moraliteit met verskillende verduidelikings verklaar. Alhoewel daar waarskynlik heelwat redes is waarom die liturg by hierdie vrae sou wou stilstaan, is dit belangrik dat dit nie tydens die prediking van Hosea 1 in die eerste plek oor hierdie kwessie behoort te gaan nie. Daar is eenvoudig nie genoeg inligting in hierdie paar hoofstukke om `n biografie van Hosea se familielewe te skryf nie, nog minder die psigologie en romantisering van die gedeelte. Ten spyte daarvan dat die metafore in hierdie teks betrekking het op die lewe van Hosea, is die fokus van die teks nie Hosea self nie. Die fokus is God en sy handelinge met Israel. Indien die prediker op ander dinge fokus, bestaan die gevaar dat die teks verkeerd vertolk kan word.

Dit is ook belangrik om te verstaan dat die teologie van hierdie gedeelte nie afhang van hoe akkuraat ons antwoorde kan gee oor die verhouding tussen Hosea en Gomer nie. Die huwelik en die familiesituasie skuif op die agtergrond wanneer ontdek word dat die verhouding tussen Israel en God hier voorgestel word. Die patos van die huweliksmetafoor verskaf die basis vir die emotiewe en teologiese dimensie van die boodskap. Die emotiewe element van die boodskap neem die leser tot `n vlak wat bo tyd en kultuur uitstaan. Daar is al heelwat bespiegel oor die vraag of die drie kinders na wie verwys word, inderdaad Hosea se eie was. Sommige teoloë reken die frase “want hulle is buite-egtelike kinders” (2:3) dui daarop dat hulle deur ander mans verwek is. Daar kan heelwat gesê word oor die implikasie hiervan en van die gepaardgaande simboliek, maar ook hier gee die teks nie genoeg inligting om oortuigende afleidings te maak nie. Hierdie frase kan net so goed ook beteken dat die kinders die stigma gedra het van hul ma se optrede, sonder spesifieke verwysing na die ouerskap. Van belang is nie wie die biologiese vader van die kinders was nie, maar die boodskap wat deur die name gekommunikeer word.                 

Konteks

Die historiese en kulturele konteks vir Hosea se optrede was die middel van die 8ste eeu voor Christus, in die Noordryk van Israel. Die kulturele konteks van Hosea moet teen die agtergrond van die godsdienstige sinkretisme van die Noordryk verstaan word. Die mense van die landstreek het baie staatgemaak op landbou en vanweë die geografiese ligging daarvan was daar heelwat kontak met ander kulture en invloede. Hosea is deur God geroep om `n boodskap, in `n tyd toe Israel baie voorspoed beleef het, van die vernietiging en ballingskap van Israel oor te dra. In die laaste jare van die regering van Jerobeam II (793-753 vC) begin Hosea sy bediening deur sy huwelik met Gomer. Die dinastie van Jehu, wat in 842 vC begin het, het met die dood van Jerobeam II (753) tot `n einde gekom. Heelwat sluipmoorde het in daardie tyd voorgekom, sodat Hosea uiteindelik geprofeteer het tydens die heerskappy van meer verskillende konings as enige ander Ou-Testamentiese profeet. Die lewe in Israel het al hoe meer onseker en onstabiel voorgekom. Hierdie agteruitgang word in die boek Hosea gereflekteer.

Soos met die teks, is daar heelwat onbeantwoorde vrae wanneer ons die konteks van die boek Hosea bestudeer, onder andere dat die boek nie `n aanduiding gee van die presiese gebied waar Hosea begin profeteer het nie. Ons sou kon aflei dat hy in Samaria geprofeteer het, by Bethel, soos wat Amos gedoen het. Ons het egter geen duidelike bewyse vir hierdie aanname nie en dit word verder bemoeilik deurdat nie een van sy profesieë gedateer is nie. Gedurende die baie eeue wat verloop het sedert die vasstelling van die verbondsluiting met Moses, tot en met die dae waarin Hosea opgetree het, het die volk Israel die wet wat by Sinai ontvang is al hoe meer vergeet en ontrou geword. Sommige dele van die wet, soos die dekaloog, was waarskynlik meer bekend (vgl Hos 4:2) en die meeste Israeliete het waarskynlik hiervan geweet. Hosea moes waarskynlik staatmaak op die Israeliete se beperkte kennis van die wet. Die Israeliete het beslis geweet dat die wet van Moses afgodery en politeïsme verbied en dat hulle aan God gehoorsaam moes wees. Hierdie algemene kennis van `n paar basiese wette kom herhaaldelik in die boodskappe van die profete voor. Deur die boodskappe van die profete het God die volk Israel gewaarsku dat daar regverdiging was vir die straf wat voorgelê het. Die profete het dus nie nodig gehad om `n gedetailleerde lys te gee van elke voorval waar Israel ontrou was nie. Die profete het gefokus op die algemeen bekende oortredings soos afgodery, politeïsme, ontrouheid deur vreemde invloede toe te laat, oneerlikheid en ekonomiese onderdrukking. 

Daar word nie in Hosea aangedui waar hy sy profesieë uitgespreek het nie. In die lig hiervan is dit dus moeilik om te bepaal wie sy gehoor was. Op `n meer formele vlak het Hosea God se boodskap aan verskeie groepe gerig. Dikwels was sulke profesieë aan Israel as geheel en is die gehoor met woorde soos “Israel”, “Efraim” of eenvoudig “jy” aangedui (sien Hos 2:3; 4:1, 15; 5:1, 8; 6:1, 4;  9:1, 5, 7; 10:9, 12; 11:8; 12:10; 13:4; 14:1, 8).

Met die prediking van hierdie teks moet toegelaat word dat die teks self praat sonder om te veel “eie agendas” te hê. Na my mening bestaan die gevaar by die vertolking en prediking van hierdie gedeelte om van die begin af reeds die klem op die genadewoorde te plaas, terwyl dit eers aan die einde van die teks voorkom. Natuurlik handel hierdie teks oor die genade van God wat ons verstand te bowe gaan. Dit is juis die punt wat die boek Hosea maak en moet verseker as oorheersende konsep beklemtoon word, maar in Hosea 1 is dit nog nie regtig die fokus van die teks nie. Die prediker sal moeite moet doen om die verantwoordelikheid van die volk te laat spreek. Die boodskap van Hosea 1:2-10 is dat alle dade gevolge het. Die verantwoordelikheid kan nie losgemaak word van die verhouding wat ons met God het nie. Die gevolge van `n bepaalde optrede is dalk nie onmiddellik sigbaar nie, maar die boodskap van Hosea 1 is dat ons nie die vryheid het om self te besluit wat die gevolge van ons optrede sal wees nie en dat daar verseker straf is vir sonde. Indien daar nie verandering intree nie, sal die gevolge ontvou. Die ander gevaar by die prediking is te veel klem op mislukking, gevolge van sonde en die negatiewe dimensie van die teks, sonder dat onthou word die boodskap ook oor hoop en genade handel. Mense wat hul sin vir verantwoordelikheid in die verbondsverhouding met God verloor het, moet inderdaad die woorde “lo ammi” hoor. Aan die ander kant is dit ook waar dat mense wat besef hulle is “lo ammi”, die belofte moet hoor dat hulle steeds “ammi” kan word, kinders van die lewende God, op grond van God se groot en ryke genade.

Preekvoorstel

Die storie van Hosea 1 laat ‘n mens amper aan `n Jerry Springer-episode op die televisie dink. Die tema van `n episode waarin die verhaal van Hosea op televisie vertel word, sou seker iets wees soos: “Ek het met ‘n prostituut getrou”, “My vrou het my in die steek gelaat en my kinders behoort aan drie ander mans!” of “Man vat sy vrou terug nadat sy haarself aan die hele stad verkoop het”. Die boek Hosea is seker die skokkendste boek in die Ou Testament. Baie min mense sou hulle kon voorstel hoe dit moes wees om met `n vrou soos Gomer te trou. Jy kan haar nooit vertrou nie, sy is altyd op soek na aandag by ander mans. Sy sou dae lank wegbly op soek na plesier en dit dan heftig ontken. `n Mens sou kon sê dit het al met baie meer as net met Hosea gebeur, maar die verskil is dat Hosea vrede gemaak het met die wete dat hierdie dinge van Gomer waar is. Hy het geweet watter soort vrou sy was, maar tog het God vir hom gevra om met haar te trou.  

Hosea was `n profeet wat in 8ste eeu voor Christus in die die noordelike deel van Israel gewoon het. Die rol van die profeet was om God se woord in enige situasie aan die mense te bring. Die boodskap het soms behels dat die profeet op `n straathoek gestaan en profeteer het, maar die boodskap het soms ook ander vorme aangeneem soos in die verhaal van Hosea. Die boodskap van die profete het soms oor die verlede, soms oor die hede en soms oor die toekoms gehandel. Die manier waarop Hosea God se woord aan die mense moes bring, was om met `n prostituut te gaan trou sodat die volk Israel kon sien God praat met hulle. God het aan Hosea die opdrag gegee om met `n prostituut te trou. Om sake te vererger het hierdie vrou vanweë haar promiskuïteit kinders by verskillende mans gehad.

Ons sou kon vra waaroor dit nou alles eintlik gaan. Was dit net `n truuk om die mense se aandag te kry? Nee, dit was beslis nie ‘n truuk nie. Dit was `n baie direkte weerspieëling van die situasie. Met hierdie handeling wys God vir sy mense dat hulle self soos `n prostituut optree. Ons kan ons nie voorstel hoe die volk se optrede vir God laat voel het nie. Wanneer God hierdie opdrag aan Hosea gee, sien ons hoe ernstig Hy die situasie beskou het. Wat het aanleiding gegee dat God op so `n dramatiese wyse opgetree het? Watter situasie het gemaak dat God sy eie mense prostitute noem?

Die antwoord is natuurlik: die volk van God se korrupte verstaan van die verbond. Indien iemand die verhouding tussen die Joodse nasie en God wil verstaan, is verbondsverhouding een van die sleutelkonsepte. God het deur die eeue op vele maniere sy trou en liefde aan sy volk bevestig en bewys. Vandat Hy `n verbond met Abraham gesluit het, was dit duidelik dat die verbond vir ewig sou wees. Met ander woorde, die verbond mag nooit verbreek word nie. Die idee van die verbond is dus uiters belangrik en word in die huweliksverhouding voorgestel. Die huwelik is `n verbonds-verhouding tussen `n man en `n vrou. In Hosea 1 sien ons hoe die verbondsverhouding deur ontrouheid verwoes is. Hosea 1:8 beskryf duidelik hoe die verbond aan skerwe was omdat Hosea se seun “nie my volk nie” genoem moes word. Dit is omdat een party in die verhouding ontrou en blatant promisku was. Die hele idee van die verbonds-verhouding is bederf deur die ontrouheid van die volk Israel.

Maar uiteindelik vertel Hosea 1 ook `n verhaal van God se genade. Al verstaan ons dit nie. Al het dit nie vir ons sin dat God Hom weer en weer oor sy kinders ontferm nie. As ons oor genade praat, is daar `n bekende fliek wat ons help om dit op `n eg menslike wyse te verstaan. Les Misérables, gebaseer op die boek van Victor Hugo, vertel die verhaal van Jean Valjean wat heeltyd genade betoon aan almal rondom hom. Hy het self vroeër genade ontvang toe `n ou priester, vir wie hy besteel het, sy lewe gered het. Een van die persone aan wie Jean genade betoon, is Fantine, `n enkelmoeder wat haar werk verloor en haar tot prostitusie wend ter wille van oorlewing vir haarself en haar dogter, Cossett. Een aand, nadat sy deur `n groep mans geslaan en misbruik is, neem Jean haar na `n veilige plek om vir haar te sorg. Maar sy sê vir hom: “Hoekom is jy so goed vir my?” Aanvanklik dink Fantine dat Jean dieselfde van haar wil hê as al die ander mans. Toe dit uiteindelik tot haar deurdring dat hy geen bybedoelings het nie, sê sy: “Jy verstaan nie. Ek is `n prostituut en Cossett het nie `n vader nie.” Dan antwoord Jean deur hierdie ongelooflike woorde van genade te spreek: “Sy het die Here. Hy is haar vader en jy is sy skepsel. In sy oë was jy nooit enigiets anders as `n onskuldige en pragtige vrou nie.”  

Die woorde van hierdie fliek spreek op meer as een manier tot `n mens, maar veral vanweë God se onvoorwaardelike liefde waarvoor ek en jy nie kan wegvlug nie. Ons sien onsself altyd vir wie ons nou is, maar Hy sien ons vir wie ons is (en wie ons dus geword het) in Christus Jesus. Miskien was jy ontrou aan jou hemelse Vader en het jy ver weggedwaal en jouself skade berokken. Jy dink dalk dit is te laat en dat God nie jou dade sal vergewe nie. God se troue liefde sal nie wankel nie. Hy is nie soos ons nie. Hy is die Getroue God op wie ons, die onbetroubares, kan vertrou.

Ten slotte: Wat kan ons uit hierdie skokkende drama aflei? Hoekom verbind God Hom tot `n groep mense wat aan Hom ontrou is? Hoekom het God nie mense gekies wat aan Hom getrou is nie? Dit wat God vir Hosea gevra het om te doen, het eenvoudig nie sin gehad nie. Ons sou sekerlik daarby kon voeg dat God se liefde vir Israel ook nie altyd sinvol was nie. Die boodskap wat ons uit Hosea 1 kry, is dat God se liefde soms onverstaanbaar is. Hosea 1 is `n boodskap van God se onvoorwaardelike liefde. Ons gee dikwels op en skryf mense af wanneer dit kom by die teleurstelling wat ons beleef wanneer mense ons seermaak. Maar nie God nie. God is anders. 

